[image: image1.png]



REPUBLIKA E SHQIPËRISË

Kuvendi
PROJEKTLIGJ
Nr. _____datë______
PËR URDHËRIN PROFESIONAL TË INXHINIERËVE
Në mbështetje të neneve 78 e 83, pika 1 të Kushtetutës, me propozimin e Këshillit të Ministrave,
KUVENDI
I REPUBLIKËS SË SHQIPËRISË
V E N D O S I:
KREU I
Dispozita të përgjithshme

Neni 1

Objekti i ligjit
Objekti i këtij ligji është krijimi dhe përcaktimi i rregullave për mënyrën e organizimit dhe të funksionimit të Urdhërit Profesional të Inxhinierëve në Republikën e Shqipërisë.

Neni 2

Qëllimi i ligjit

Qëllim i këtij ligji është:

a) Krijimi i Urdhërit Profesional të Inxhinierëve në Republikën e Shqipërisë;
b) Përcaktimi i kritereve për organizimin dhe funksionimin e Urdhërit të Inxhinierëve në funksion të mbrojtjes së interesit publik, duke respektuar parimin e shqyrtimit të pavarur dhe autonominë profesionale.
c) Mbrojtja dhe garantimi i standardeve në formimin dhe ushtrimin e profesionit të inxhinierit.
Neni 3
Fusha e zbatimit të ligjit 

Ligji zbatohet për çdo person me shtetësi shqiptare, pa shtetësi ose me shtetësi të huaj, i cili kërkon të ushtrojë profesionin e rregulluar të inxhinierit në Republikën e Shqipërisë.
Neni 4
Përkufizime

Në këtë ligj termat e mëposhtem kanë këto kuptime:

a) «UPI» : Urdhëri Profesional i Inxhinierëve në Republikën e Shqipërisë;

b) «Rregullorja e UPI-t» : është e përbërë nga tërësia e rregullave që duhen zbatuar nga çdo anëtar i UPI-t, të cilat garantojnë mirëfunksionimin sipas standardeve etike dhe profesionale, në përputhje me ligjet e Republikës së Shqipërisë.
c) «Inxhinier Profesionist» : është çdo inxhinier i regjistruar në UPI në kategorinë përkatëse të përcaktuar në Rregulloren e UPI-t; 

d) «Profesion i rregulluar i inxhinierit» :  është një veprimtari apo grup veprimtarish profesionale, e drejta e ushtrimit të së cilave ose njëra nga format e ushtrimit,  rregullohet me këtë ligj dhe me aktet nënligjore dhe kushtëzohet me një nivel të caktuar formimi ose me zotërimin e kualifikimeve profesionale në fushën specifike të inxhinierisë.

e) «Kualifikime profesionale»: janë kualifikimet e inxhinierit të vërtetuara me një dokument zyrtar të formimit dhe një dëshmi të përvojës profesionale.

f) «Dokument zyrtar i formimit» : është diploma e lëshuar nga autoriteti kompetent, në përputhje me rregullat dhe proçedurat e parashikuara nga legjislacioni në fuqi, që vërteton përfundimin e formimit profesional të inxhinierit, të zhvilluar brenda apo jashtë territorit të Republikës së Shqipërisë.

g) «Veprimtari profesionale» : është ushtrimi i profesionit të inxhinierit për një periudhë të caktuar kohore.

h) «Praktika profesionale» : është ushtrimi i profesionit për një periudhë të caktuar kohe nga ana e inxhinierit praktikant, nën drejtimin dhe përgjegjësinë e një profesionisti të kualifikuar, që mund të shoqërohet me një formim shtesë, sipas mënyrës së përcaktuar në aktet ligjore e nënligjorë në fuqi.
i) «Regjistri» : është regjistri i profesionistëve të regjistruar në UPI, ku secili ka kodin e tij dallues, identitetin e tij, shoqëruar me nivelin e kualifikimit dhe referencat. Këto informacione do të jenë të hapura për publikun.
j)  «Provimi i Shtetit» : është kontrolli vetëm për njohuritë profesionale të praktikantit, që organizohet në përputhje me Rregulloren e UPI-t dhe legjislacionin në fuqi. Ky provim kryhet sipas përcaktimeve të parashikuara në Rregulloren e UPI-t dhe legjislacionin në fuqi, dhe vlerëson njohuritë dhe aftësitë e Praktikantit për ushtrimin e një profesioni të rregulluar. 
k) «Kandidat» :  është personi fizik, i cili gëzon një dokument zyrtar të formimit profesional dhe që kandidon për të marrë titullin e profesionit të rregulluar të inxhinierit.
KREU II

Kushtet dhe kriteret për ushtrimin e profesionit 

Neni  5

Kushtet e ushtrimit të profesionit
1. Të drejtën e ushtrimit të profesionit të rregulluar të inxhinierit dhe arkitektit e gëzon çdo person i cili duhet të ketë mbaruar programin përkatës të studimit në një institucion të arsimit të lartë vërtetuar me: 

a) Dokumentin përkatës të lëshuar në Republikën e Shqipërisë, në përputhje me ligjin e arsimit të lartë;

a) Dokumentin përkatës të lëshuar në një vend të huaj dhe të njohur në Republikën e Shqipërisë në përputhje me ligjin e arsimit të lartë dhe/ose marëveshjet ndërkombëtare pranuara nga Republika e Shqipërisë.

2.  Ushtrimi i profesionit të rregulluar të inxhinierit dhe arkitektit bëhet në përputhje me parimet e mëposhtme:

a) Njohjen dhe zbatimin e legjislacionit në fuqi në fushën e specialitetit përkatës;

b) Lirinë dhe respektimin e konkurencës në cilësinë e shërbimeve;

c) Autonominë dhe pavarësinë e gjykimit intelektual e teknik të profesionistit;

d) Lirinë e zgjedhjes nga përfituesi i shërbimit sipas proçedurave;

e) Respektimin e kodit etik profesional;

f) Thellimin e njohurive dhe aftësive të tyre profesionale;

g) Paanshmërinë dhe ndershmërinë e gjykimit intelektual e profesional;

h) Korrektësinë, ndershmërinë dhe qartësinë e raportit midis kolegëve;

i) Reputacionin pozitiv gjatë kohës së ushtrimit të profesionit; 

j) Respektimin e të drejtës së autorit;

k) Aplikimin e tarifave për shërbimet profesionale të cilat miratohen me vendim të Këshillit të Ministrave të propozuar nga UPIA. 

Neni 6

Kriteret për ushtrimin e të drejtës profesionale
Kandidati për të fituar të drejtën e ushtrimit të profesionit të rregulluar të inxhinierit apo arkitektit duhet të plotësoj këto kritere: 

a) të ketë kryer praktikën profesionale;

b) të ketë kryer provimin e shtetit;

c) të regjistrohet në urdhërin e inxhinierit dhe arkitektit.

Neni 7

Formimi profesional
 1. Formimi profesional i inxhinierëve dhe arkitektëve realizohet me një program studimi nga ministria që mbulon fushën e arsimit, në një universitet  apo në një institucion tjetër me nivel të njëjtë. 

2. Formimi profesional mbi te cilat veprojnë dispozitat e këtij ligji konsistojnë në specialitetet: a) inxhinjer ndertimi, civile, industriale, b) inxhinjer mekanik-metalurg; c) inxhinjer elektrik-eletroteknik-elektronik-energjetik ; ç) inxhinier gjeodet d) inxhinier gjeolog-minierash –gjeoteknik; dh) inxhinjer kimist; e) inxhinier pyjesh; ë) inxhinier nafte ; f) inxhinjer ambienti; etj.
Neni 8

Ushtrimi i veprimtarive profesionale
1. Për qëllimin e këtij ligji, veprimtaritë profesionale të “inxhinierit”, janë veprimtaritë e mëposhtme:

a) shërbim dhe konsulence ne hartimin e projekteve në fazat përkatëse, fisibilitet, studim projektim, projektide, projektzbatim, mbikqyrje, kolaudim deri ne zbatimin e plote të objekteve të të gjitha tipologjive, si: banesë, social kulturore, industriale, infrastrukurë, sociale, studime etj..

b) përgatitja e vlerësimit volumor e financiar të objekteve sipas fazave përkatëse të projektimit;  

c) pjesëmarrja në përgatitjen e ligjeve në fushën e inxhinierise, proçedurave dhe rregulloreve përkatëse të tyre.

2.  Inxhinieri ushtron veprimtarinë e tij profesionale në përputhje dhe në zbatim të këtij ligji dhe akteve të tjera ligjore dhe nënligjore në fuqi, në fusha që lidhen me veprimtarinë e tij profesionale.

Neni 9

Shërbimi për punët publike
Administrata publike për kryerjen e veprimtarive që kërkojnë ushtrimin e aktivitetit të profesionit të rregulluar të inxhiniereve, ne se nuk ka te punesuar profesionist (anetar) te UPIA-se, përzgjedhë nga antarësia e saj.

Neni 10

Provimi i shtetit 

1. Provimi i Shtetit synon të realizojë garancitë teknike lidhur me përgjegjësitë që sjell ushtrimi i profesionit të rregulluar të inxhinierit për të:  
a)   Formalizuar përfundimin me sukses të formimit universitar; 

b) Kryer testimin profesional, në funksion të profesionit të rregulluar të inxhinierit, që përfshin kërkesa shtesë mbi kualifikimin bazë; 

c)  Dhënë titullin profesional mbi bazë të të cilit jepet e drejta e ushtrimit të aktivitetit. 

 2. Provimi i Shtetit konsiston në vleresimin e njohurive ne perputhje me kriteret e ushtrimit te profesionit, ai realizohet ne forme teorike (me shkrim) ose/dhe praktike (gafikisht). Programi i testit hartohet nga Universiteti Politeknik i Tiranës dhe Universiteti Tiranes, në bashkëpunim me Këshillin Kombëtar të UPI-së dhe miratohet nga ministria që mbulon fushën e arsimit.

3. Përmbajtja e provimit të shtetit nuk modifikon fushën e veprimtarisë profesionale, të përcaktuar në programin e studimit të UPT dhe UT-ja

4. Provimi i Shtetit organizohet dhe zhvillohet bashkarisht nga MASH dhe UPI-ja, pranë Institucioneve të arsimit të lartë. 

5. Komisioni Provimit te Shtetit, ngrihet dhe funksionon sipas përcaktimeve të ligjit për profesionet e rregulluara në Republikën e Shqipërisë.
6. MASH dhe UPI-ja nxjerrin akte normative mbi modalitetet, proçedurat, afatet dhe organizimin e provimeve të shtetit, mbështetur në këtë ligj dhe në ligjin për Profesionet e Rregulluara në Republikën e Shqipërisë.

Neni 11 

Praktika profesionale
1. UPI në rregullore përcakton kushtet dhe kërkesat për praktikën profesionale, sipas veçantive të profesionit të rregulluar të inxhinierit, në përputhje me këtë ligj ose ligje të tjera specifike.

2. Kohëzgjatja e praktikes profesionale nuk mund të jetë më pak se tre vjet dhe zhvillohet nën drejtimin e një profesionisti anetar te UPI-se për përgatitjen teoriko-praktike.

3. Praktikantit paguhet per kohen e praktikes profesionale sipas percaktimeve te ligjit per profesionet e rregulluara.

Neni 12

Përjashtimet
Përjashtohen nga detyrimi për të dhënë provimin e shtetit dhe praktikës për formimin profesional:

a) Profesionisti që ka ushtruar ose ushtron një profesion të rregulluar të liçensuar pese vjet para hyrjes ne fuqi te ketij ligji. 
b) Shtetasit e huaj anetare te urdherave profesional. 
Neni 13

Antaresimi në UPI
1. Anëtar i UPI-së ka të drejtë të jetë çdo profesionist që ka formim sipas pikës 2 të nenit 7 të këtij ligji. 

2. Regjistrimi në UPI-në e fitojnë ata profesionistë:

a) Që kanë kryer provimin e shtetit sipas percaktimeve te dhene ne nenin 10 te ketij ligji; 

b) Që kanë kryer praktikën profesionale nën drejtimin e një anëtari të urdhërit sipas percaktimeve dhene ne nenin 11 te ketij ligji;

c) Që ushtrojnë profesionin e rregulluar të inxhinierit dhe arkitektit në bazë të liçensës së lëshuar para hyrjes në fuqi të këtij ligji;

d) Shtetas të huaj, të regjistruar në strukturat përkatëse në vendin e origjinës. Rregjistrimi në UPI për këta shtetas është i përkohshëm. 

KREU III
Organizimi dhe funksioni i UPI-t
Neni 14
Statusi i UPI-t dhe Logo
1- UPI është ent publik kombëtar, jo fitimprurës, i pavarur, i cili përfaqëson interesat e përbashkëta të personave që ushtrojnë Profesionin e Rregulluar të Inxhinierëve dhe rregullon marëdhëniet ndërmjet tyre në funksion të publikut.
2- UPI rregullon mënyrën me anë të së cilës ushtrimi i profesionit mbron sigurinë dhe interesat e publikut. 
3- UPI përdor logon zyrtare të Qeverisë së Republikës së Shqipërisë krahas logos së tij.
Neni 15
Organet drejtuese të UPI-t
Organet drejtuese të UPI-t janë:

1 Asambleja e Përgjithshme;

2 Këshilli Drejtues;
3 Këshilli i Disiplinës;
4 Kryetari.
Çdo organ drejtues vazhdon të qëndrojë në detyrë deri në zgjedhjet e rradhës.

Neni 16
Funksioni i UPI-t
UPI ka autonomi të plotë financiare, funksionale, administrative dhe është i pavarur në vlerësimin dhe gjykimin e veprimtarisë së çdo anëtari të UPI, sipas përcaktimeve të këtij ligji. 
Organizimi i brendshëm i UPI-t përcaktohet me Rregullore të parashtruara nga Këshilli Drejtues, të vëzhguara nga Ministria e Linjës dhe të aprovuara me votë nga Asambleja e Përgjithshme.  
Ministria e Linjës, me paraqitjen e Rregullores, verifikon përputhshmërinë ligjore të Rregullores së aprovuar nga Asambleja brenda një afati prej jo më shumë se 30 ditë. Brenda këtij afati, vërejtjet apo sugjerimet e paraqitura, i dërgohen Urdhërit, i cili i shqyrton dhe i rihedh në votim. Në rast mosrespektimi të afatit, Rregullorja konsiderohet e miratuar. 
Veprimtaria e UPI-t drejtohet nga Këshilli Drejtues i përbërë nga inxhinierë, sipas kritereve të përcaktuara në Rregullore. 

KREU IV
ASAMBLEJA E PËRGJITHSHME 
Neni 17
Përbërja e Asamblesë së Përgjithshme

Asambleja e Përgjithshme është organi më i lartë drejtues i UPI-t. Ajo përbëhet nga të gjithë inxhinierët e regjistruar në UPI.
Neni 18
Thirrja e Asamblesë së Përgjithshme, Kuorumi dhe Vendimet
Asambleja e Përgjithshme, thirret nga :

· Kryetari, 
· Këshilli Drejtues, 
· jo më pak se 1/5 (një e pesta) e anëtarësisë, 
nëpërmjet njoftimit me letër rekomande me kthim përgjigje ose me email që duhet t’iu dërgohet anëtareve të paktën 50 (pesëdhjetë) ditë përpara mbledhjes. Njoftimi do të publikohet në faqen Web të Këshillit Drejtues si dhe të paktën një herë në një gazetë kombëtare sipas afateve si më lart. 
Asambleja mblidhet jo më pak se 1 (një) herë në 4 (katër) vjet.

Njoftimi duhet të përmbajë informacion mbi çështjet që do të trajtohen dhe për të cilat do të merret vendim, mbi vendin, orën dhe datën e thirrjes së parë, të dytë dhe të tretë.

Në thirrjen e parë, vendimet e Asamblesë, janë të vlefshme nëse:

· Janë të pranishëm 1/3 (një e treta) e anëtarëve me të drejtë vote, kur anëtarët e regjistruar në Regjistër i kalojnë 1500 (një mijë e pesëqind).

· Janë të pranishëm 50% (pesëdhjetë përqind) e anëtarëve me të drejtë vote, kur anëtarët e regjistruar në Regjistër nuk i kalojnë 1500 (një mijë e pesëqind).

Në thirrjen e dytë, vendimet e Asamblesë, janë të vlefshme nëse:

· Janë të pranishëm 1/5 (një e pesta) e anëtarëve me të drejtë vote, kur anëtarët e regjistruar në Regjistër i kalojnë 1500(një mijë e pesëqind).

· Janë të pranishëm 1/4 (një e katërta) e anëtarëve me të drejtë vote, kur anëtarët e regjistruar në Regjistër nuk i kalojnë 1500 (një mijë e pesëqind).

Në thirrjen e tretë, vendimet e Asamblesë, janë të vlefshme pavarësisht numrit të anëtarëve me të drejtë vote të pranishëm.  
Procedurat e votimit përcaktohen sipas Rregullores/ve së miratuar nga UPI.

Të drejtën e votës në Asamblenë e Përgjithshme e kanë inxhinierët e regjistruar në Regjistrin e Inxhinierëve Profesionistë të UPI-t, me përjashtim të inxhinierëve të pezulluar nga ushtrimi i profesionit, të votuar sipas parimit një anëtar një votë për të fituar statusin e anëtarit të Asamblesë së Përgjithshme. Mënyra e organizimit të këtyre zgjedhjeve përcaktohet nga Rregullorja/et e miratuar/a nga Asambleja.
Asambleja e Përgjithshme do të drejtohet nga Kryetari i UPI-t dhe në rast mungese nga anëtari më i madh në moshë ndërmjet të pranishmëve.

Funksionet e Sekretarit përmbushen nga Sekretari i Këshillit të UPI-t, ose në mungesë tij, nga më i riu në moshë ndërmjet të pranishmëve. 

Asambleja e Përgjithshme vendos me votën pro të shumicës së anëtarëve të pranishëm. Në rast votash të barabarta, mbizotëron ajo e Kryetarit të Urdhërit. 

Votimi do të jetë i hapur, përveç se kur Asambleja, me propozim të Kryearit apo të paktën e të një të dhjetës së të pranishmëve, vendos që të bëhet votim i fshehtë.

Forma e votimit elektronik është e lejuar.

Neni 19
Kompetencat e Asamblesë së Përgjithshme 

Asambleja e Përgjithshme e Anëtarëve ka këto kompetenca :

· zgjedh Kryetarin, zgjedh anëtarët e Këshillit Drejtues; 
· miraton programet dhe strategjitë; 
· miraton Rregulloren/t e UPI-t;
· ngre komisione të veçanta për çështje të ndryshme;
· Zgjedh Kyetarin dhe Anëtarët e Këshillit Disiplinor mbi bazën e kandidaturave të paraqitura nga Këshilli Drejtues.
KREU IV

KËSHILLI DREJTUES i UPI-t
Neni 20
Përbërja dhe Zgjedhja e Këshillit Drejtues
Këshilli Drejtues është organi përfaqësues dhe qeverisës i UPI-t. Anëtarët e tij zgjidhen nga Asambleja e Përgjithshme. Përcakton dhe adreson mënyrat e zbatimit të vendimeve të Asamblesë së Përgjithshme. 
Këshilli ka selinë në Tiranë.

Këshilli Drejtues përbëhet nga anëtarë përfaqësues të të gjitha disiplinave inxhinierike, që do të qëndrojnë në detyrë për një periudhë prej 4 (katër) vitesh dhe nuk mund të zgjidhen për më shumë se dy mandate të njëpasnjëshme. Numri i anëtarëve të Këshillit Drejtues përcaktohet me Rregullore.
Procedurat e votimit përcaktohen sipas Rregullores/ve së miratuar të UPI-t.

Neni 21
Veprimtaria e Këshillit Drejtues 

Mbajtja e Regjistrit të inxhinierëve profesionistë dhe funksionet disiplinore gjatë ushtrimit të profesionit të Inxhinierit, do të realizohen nga Këshilli Drejtues i UPI-t.

Këshilli Drejtues miraton buxhetin vjetor të UPI-t .
Këshilli Drejtues miraton strukturën administrative të UPI-t. Roli dhe funksioni i tyre përcaktohen në Rregullore.

Mënyra e vendimmarrjes në Këshillin Drejtues përcaktohet në Rregullore.
Neni 22
Detyrat dhe kompetencat e Këshillit Drejtues të UPI-t
Këshilli Drejtues i UPI-t do të jetë me seli në Tiranë, e cila përcaktohet nga Këshilli i Ministrave, brenda 3 muajsh nga hyrja në fuqi e këtij ligji.

Këshilli Drejtues i UPI-t ka kompetencë:

· Hartimin e Rregullores/ve të organizimit dhe funksionimit të UPI-t;
· Organizimin dhe koordinimin e UPI në nivel kombëtar si dhe organizimin e proçesit zgjedhor të këtyre të fundit;

· Hartimin e kodit etik profesional;

· Përcaktimin e rregullave për anëtarësim sipas kritereve të përcaktuara në këtë ligj;

· Grupimin e anëtarëve të UPI-t sipas niveleve të kualifikimit të anëtarëve të cilat përcaktohen në Rregullore;

· Përcaktimin e kuotës së anëtarësisë;

· Ushtrimin e kompetencave mbi proçedurat disiplinore;

· Dhënien e informacionit për publikun në fushën e veprimtarive profesionale;

· Dhënien e opinioneve teknike dhe ekspertizës për Institucionet Shtetërore dhe palëve të tjera të interesuara;

· Mbikëqyrjen periodike në ushtrimin e veprimtarisë etiko-profesionale të anëtarëve;

· Organizimin e kurseve lidhur me formimin dhe kualifikimin profesional të anëtarëve; 

· Hartimin e kurrikulave të Provimit të Shtetit në përputhje me fushën e veprimtarisë profesionale, me ligjin në fuqi për “Profesionet e Rregulluara” si edhe me programin e studimit universitar përkatës;

· Vendosjen për krijimin e organeve këshilluese të brendshme;

· Krijimin e marrëdhënieve me partnerë të tjerë jashtë Republikës së Shqipërisë apo anëtarësimin në organizma ndërkombëtare me interes dhe në funksion të punës së tij;

· Aplikimin dhe pjesëmarrjen në projekte kombëtare dhe ndërkombëtare;

· Përzgjedhjen sipas Rregullores/ve dhe paraqitjen për miratim në Asamblenë e Përgjithshme të kandidaturave të Kryetarit dhe Anëtarëve të Këshilit Disiplinor.
Neni 23
Kompetencat dhe Detyrat e Kryetarit të Urdhërit
Kryetari ka të drejtën e përfaqësimit të Këshillit Drejtues, të thirrjes dhe të drejtimit të mbledhjeve të Këshillit Drejtues, si dhe të gjitha kompetencat e përcaktura në Rregullore.

Neni 24
Burimet e Financimit të UPI-t dhe përdorimi i tyre
Burimet e financimit janë:

· Kuotizacioni i anëtarëve;

· Donacione të ndryshme, dhe të ardhura të tjera të deklaruara dhe të ligjshme, të cilat nuk përbëjnë konflikt interesi;
· Financime nga projektet në të cilat UPI merr pjesë.

Të ardhurat e realizuara UPI i përdor për të përmbushur misionin e tij të caktuar me këtë ligj. Mënyra e përdorimit të të ardhurave detajohet ne Rregulloren/t e UPI-t.
Neni 25
Ankimet pranë Këshillit Drejtues të UPI-t
Ankimet para Këshillit Drejtues mund të paraqiten brenda një afati prej 30 ditësh nga data e marrjes dijeni të vendimit objekt ankimi.

Ankimi duhet të përmbajë argumentat mbi bazën e së cilave mbështetet dhe bashkë me ankimin duhet të paraqiten: 

a) kopje të vendimit të ankimuar, në formën e kërkuar me ligj;

b) kopje të dokumentave të tjera në mbështetje të ankimit, në formën e kërkuar me ligj. 

Procedurat për shqyrtimin e ankimit përcaktohen në Rregullore.

Këshilli Drejtues vendos në lidhje me ankimin me shumicë votash dhe në raste barazie vendos vota e Kryetarit.

KREU V

                                                  KËSHILLI DISIPLINOR

Neni 26
Zgjedhja dhe kompetencat e Këshillit Disiplinor
1. Këshilli Disiplinor përbëhet nga 15 anëtarë, 12 të regjistruar nga UPI dhe 3 të paregjistruar, të përzgjedhur mbi bazën e kompetencave dhe eksperiencave të tyre profesionale në disiplinat përkatëse, të cilët qëndrojnë në detyrë për një periudhë prej 4 vitesh, me të drejtë rizgjedhje për maksimumi 2 mandate të njëpasnjëshme. Organizimi dhe funksionimi i Këshillit Disiplinor përcaktohet në Rregullore.
2. Këshilli Disiplinor është i ndarë në Komisione. Përbërja e tyre dhe numri i anëtarëve përcaktohet në Rregullore. Kundrejt vendimeve të komisioneve bëhet ankim në Këshillin Disiplinor. 

Neni 27
Procedimi Disiplinor
Procedimi disiplinor hapet në vijim të një sinjalizimi nga Këshilli Disiplinor ose nga një palë tjetër, për shkelje të mundshme të kodit deontologjik, të kryera nga një anëtar i UPI-t.

Neni 28
Masat disiplinore

1.Masat disiplinore të shkeljeve të detyrimeve të parashkuara në këtë ligj janë:
a) paralajmërim, që konsiston në një vërejtje të shkruar dhe që i komunikohet të interesuarit;

b) monitorim, që ka të bëjë me një komunikim me shkrim të dërguar ekskluzivisht te i interesuari, duke përcaktuar shkeljet e kryera dhe dëmin që ka shkaktuar;
c) pezullim, që konsiston në ndalimin e ushtrimit të profesionit për një periudhë jo më shumë se dy vjet;

d) përjashtim, që konsiston në përjashtimin dhe fshirjen nga Regjistri i UPI-t.

2. Profesionisti i përjashtuar mund të kërkojë të ri-regjistrohet në Regjistrin profesional jo më parë se dy vjet nga data e hyrjes në fuqi të vendimit për përjashtim.

3. Masat disiplinore që merren ndaj një profesionisti duhet të jenë proporcionale me shkallën e

    shkeljes së ligjeve në fuqi apo kodit etik profesional.
4.Proçedurat e shqyrtimit të masave disiplinore përcaktohen në Rregulloren/t e UPI-t.

Neni 29
Ankimimi

1. Kundër vendimit të Komisionit për marrjen e masave disiplinore, ushtrohet ankim në Këshillin Disiplinor të UPI-t, brenda 30 ditëve nga komunikimi me shkrim i vendimit.

2. Anëtarët e Komisionit kundër vendimit të së cilëve është bërë ankimimi, nuk kanë të drejtë vote në shqyrtimin e ankimimit nga Këshilli Disiplinor.

3. Këshilli Disiplinor pasi shqyrton çështjen brenda 30 ditëve nga depozitimi i ankimit  vendos :

· lënien në fuqi të vendimit të Komisionit;

· rrëzimin vendimit të Komisionit. 

4. Vendimi i Këshilit Disiplinor mund të kundërshtohet në Gjykatën Kompetente brenda 30 ditëve nga komunikimi me shkrim i vendimit.

KREU VI
REGJISTRI PROFESIONAL I UPI-t
Neni 30
Regjistri Profesional i UPI-t
Regjistrohen në Regjistrin e inxhinierëve profesionistë individët që kanë përftuar diplomat përkatëse nga institucionet e arsimit të lartë të autorizuara me ligj për t’i lëshuar, janë kualifikuar në provimin e Shtetit për ushtrimin e profesionit te inxhinierit, gëzojnë të drejta civile dhe nuk janë të dënuar nga një vendim gjyqësor i formës së prerë për mosushtrimin e profesionit në momentin e aplikimit.  
Rregullat për hartimin dhe përmbajtjen e të dhënave të Regjistrit detajohen në Rregullore.

Regjistri i inxhinierëve profesionistë administrohet nga Këshilli Drejtues. 
Për të ushtruar profesionin e inxhinierit, duhet të kryhet regjistrimi në Regjistrin e inxhinierëve profesionistë. Vetëm inxhinierët që janë të regjistruar në Regjistër kanë të drejtë të firmosin si inxhinierë. Në rastin kur inxhinieri i paregjistruar firmos, firma e tij është e pavlefshme.
Regjistri është i vetmi burim referimi për të tretët që kërkojnë shërbime inxhinierike ose ekspertiza dhe detyrat e tjera të lidhura me objektin e profesionit të inxhinierit. 

Forma dhe përmbajtja e Regjistrit të inxhinierëve profesionistë miratohen me vendim të UPI-t.
Kërkesa për regjistrim në Regjistrin e inxhinierëve profesionistë do të paraqitet pranë Këshillit Drejtues, së bashku me dokumentat e përcaktuara në Regullore. 
Brenda një afati tre mujor Këshilli Drejtues duhet të vendosë në lidhje me kërkesën për regjistrim. 

KREU VII
Detyrat, të drejtat dhe etika e anëtarit të UPI-t
Neni 31
Detyrat dhe të drejtat e anëtarit të UPI-t
Anëtar i UPI-t është çdo inxhinier i regjistruar në Regjistër.
Anëtari i UPI-t gjatë ushtrimit të profesionit ka për detyrë:

a) Të respektojë aktet ligjore e nënligjore në fuqi dhe kodin etik profesional;

b) Të bëjë publik regjistrimin e profesionit të tij;

c) Të vërë në dijeni Këshillin Drejtues për situatat e mundshme të konfliktit të interesit;

d) Të respektojë Rregulloren/t dhe tarifat profesionale;
e) Të përditësojë në vazhdimësi aftësitë e tij profesionale;

f) Të paguajë detyrimet e anëtarësimit në UPI;
g) Të firmosë një policë sigurimi për përgjegjësitë profesionale sipas Nenit 25 të këtij ligji;
h) Të sillet konform dinjitetit dhe nderit profesional;

i) Të kujdeset për përditësimin e aftësive të tij profesionale;

Anëtari i UPI-t, gjatë ushtrimit të profesionit të tij, ka të drejtë:

a) Të zgjedhë dhe të zgjidhet në të gjitha strukturat e UPI-t, me përjashtim kur parashikohet ndryshe në dispozita të veçanta.

b) Të marrë pjesë në të gjitha veprimtaritë e UPI-t për përmbushjen e qëllimeve të saj sipas Rregullores/ve.

c) Të kërkojë nga organet drejtuese të UPI-t informim për çdo çështje që ka të bëjë me veprimtarinë e UPI-t.

d) Të gëzojë të drejtën e mbrojtjes nga UPI në rastin e shkeljes së të drejtave të tij gjatë ushtrimit te profesionit nga kushdo, qoftë edhe nga anëtarë të UPI-t apo profesionistë të huaj që ushtrojnë aktivitetin e tyre në Republikën e Shqipërisë.
Neni 32
Kodi Etik Profesional i Inxhinierit
UPI në ushtrimin e veprimtarisë së tij profesionale udhëhiqet nga Kodi Etik Profesional i Inxhinierit, i cili hartohet dhe publikohet nga UPI, sipas përcaktimeve në Ligjin nr.10171, datë 22.10.2009 “Për Profesionet e Rregulluara në Republikën e Shqipërisë”, të ndryshuar.

1. Kodi etik profesional përditësohet nga UPI. 

Neni  33
Sigurimi për përgjegjësinë profesionale

1. Ky ligj formon detyrimin në ngarkim të të regjistruarve në UPI për të firmosur një policë për përgjegjësitë civile profesionale. 

2. Çdo i regjistruar, në momentin e pranimit të një detyre profesionale, është i detyruar të informojë klientin që ka zgjidhur detyrimin sipas pikës së parë, duke i komunikuar vlerën maksimale të policës siguruese të firmosur. 

3. Shkelja e detyrimit, sipas pikës 1, përben shkelje disiplinore.

Neni  34
Ruajtja e titullit dhe edukimi i vazhdueshëm
Me qëllim garantimin e cilësisë dhe efiksitetit të shërbimit që ofron ndaj komunitetit, Inxhinieri Profesionist është i detyruar të kujdeset për përditësimin e vazhdueshëm dhe konstant të kompetencave profesionale. Modalitetet dhe tematikat përcaktohen në Rregulloren/t e UPI-t brenda 1(një) viti nga hyrja në fuqi e këtij Ligji.
Profesionistët për mos plotësimin e krediteve brënda afatit të përcaktuar në Rregullore i nënshtrohen testit të kontrollit të njohurive të përditësuara, organizuar nga Këshilli Drejtues i UPI-t. 
Profesionistët që nuk mbrojnë titullin sipas përcaktimeve të këtij neni i nënshtrohen penaliteteve të përcaktuara në Rregullore.
KREU VIII
Dispozitat kalimtare dhe të fundit

Neni 35
Zgjedhjet në UPI

1. Zgjedhja e organeve te UPI-t, bëhet te dielën e parë të muajit të parafundit të përfundimit të mandateve të organeve përkatëse;  
2. Për proçesin e zgjedhjeve është i lejuar edhe votimi elektronik;
3. Procedurat përcaktohen në Rregulloren e Zgjedhjeve të miratuar nga UPI.
Neni 36
Dispozitat kalimtare

1. Financimi i UPI-t për një periudhë 1 (një) vjeçare kreditohet ose financohet nga shteti. 
2. Të gjithë inxhinierët e licensuar janë të detyruar të regjistrohen në UPI brenda 1(një) viti nga hyrja në fuqi e këtij ligji. Regjistrimi brenda këtij afati është kusht për vijimin e ushtrimit të profesionit.
3. Pas mbarimit të afatit 1 (një) vjeçar të hyrjes në fuqi të këtij ligji, të gjitha liçencat ekzistuese shfuqizohen. 

4. Të gjithë inxhinierët që kanë fituar të drejtën e ushtrimit të profesionit përpara hyrjes në fuqi të këtij Ligji, nuk i nënshtrohen Provimit të Shtetit. 
5. Ministria e linjës, brenda 1(një) muaji nga data e hyrjes në fuqi të këtij Ligji, ngre Komisionin Teknik të Përkohshëm, i cili brenda 1(një) muaji përfundon procedurat për krijimin e Urdhrit të Inxhinierëve deri në Mbledhjen e Asamblesë së Parë. 

6. Komisioni Teknik i Përkohshëm përbëhet nga grupi nismëtar i draftimit të ligjit dhe nga një përfaqësues nga secila shoqatë inxhinierike e regjistruar në Gjykatë dhe raporton për veprimtarinë e tij të përkohshmë pranë Ministrisë së linjës. 
7. Asambleja e parë, përbëhet nga anëtarësia e të gjitha shoqatave inxhinierike të regjistruara në Gjykatë deri në hyrjen në fuqi të këtij Ligji. 

8. Asambleja e parë zgjedh organet drejtuese të UPI-t.

9. Organet dhe strukturat e zgjedhura nga Asambleja e parë kanë mandat 4 vjeçar.
10. Brenda 1(një) viti nga Asambleja e parë, Këshilli Drejtues përgatit dhe paraqet për miratim në Asamblenë e Përgjithshme, Rregulloret e UPI-t. 
11. Ministria e linjës brenda 15 (pesëmbëdhjetë) ditësh nga krijimi i UPI-t kalon arkivin e liçensave në dispozicion të UPI-t me të gjithë infrastukturën fizike dhe njerëzore që ka, si dhe garanton akomodimin e strukturave të tij pranë saj apo në ambiente të tjera të siguruara prej saj për të garantuar funksionim normal të strukturave të UPI-t. Pagesa e strukturave fizike dhe njerëzore kryhet nga Ministria e linjës deri në finalizimin e miratimit te Rregulloreve dhe vendosjen në efiçencë të plotë të strukturave të UPI-t. Të gjithë inxhinierët që aplikojnë për liçencë nga ky moment deri në përfundimin e afatit të përdorimit të liçencave, do të lëshohen liçenca nga UPI, me afat te limituar sipas parashikimit në Nenin 28, pika 3.
Neni 37
1. Ngarkohet Këshilli i Ministrave që në zbatim të nenit 1, 2, 3 dhe 28  të këtij ligji, të nxjerrë aktet nënligjore përkatëse brënda 3 muajve nga data e hyrjes në fuqi.

2. Ministria e Infrastruktures dhe Energjise, Ministria e Arsimit dhe Shkencave dhe Ministria e Financave, ngarkohen të përcaktojnë përbërjen, fondet perkatese dhe mënyrën e funksionimit të strukturave përgjegjëse për zbatimin e këtij ligji ne perputhje me nenin 28 te ketij ligji.
Ky ligj hyn në fuqi 1 (një) muaj pas botimit në Fletoren Zyrtare.

K R Y E T A R I
1

